
Төрийн албаны тухай хуулийн
 60 дугаар зүйлийн 60.1 дэх хэсгийн холбогдох зохицуулалт 
Монгол Улсын Үндсэн хуулийг зөрчсөн эсэх маргааныг 
хянан шийдвэрлэсэн тухай


Үндсэн хуулийн цэцийн
хуралдааны танхим 11.30 цаг

	Монгол Улсын Үндсэн хуулийн цэцийн дунд суудлын хуралдааныг Үндсэн хуулийн цэцийн дарга Г.Баясгалан /даргалагч/, Үндсэн хуулийн цэцийн гишүүн Ж.Эрдэнэбулган, Э.Энхтуяа, Ц.Цолмон /илтгэгч/, Р.Батрагчаа нарын бүрэлдэхүүнтэй, хуралдааны нарийн бичгийн даргаар Б.Баяржаргалыг оролцуулан Үндсэн хуулийн цэцийн хуралдааны танхимд нээлттэй хийв.

	Үндсэн хуулийн цэцийн дунд суудлын хуралдаанд мэдээлэл гаргагч иргэн М.Батбаатар болон Монгол Улсын Их Хурлын итгэмжилсэн төлөөлөгч, Улсын Их Хурлын гишүүн С.Эрдэнэбат нар оролцов.

Үндсэн хуулийн цэцийн дунд суудлын хуралдаанаар Төрийн албаны тухай хуулийн 60 дугаар зүйлийн 60.1 дэх хэсэгт “... төрийн албан хаагч өндөр насны тэтгэвэр тогтоолгох үндэслэлээр чөлөөлөгдсөн бол үндсэн цалингийн дунджаас ажилласан хугацааг нь үндэслэн тооцож нэг удаагийн буцалтгүй тусламжийг олгоно. ...” гэж заасан нь Монгол Улсын Үндсэн хуулийн Арван дөрөвдүгээр зүйлийн 1 дэх хэсгийг зөрчсөн эсэх маргааныг хянан хэлэлцэв.

Нэг. Монгол Улсын иргэн М.Батбаатар Үндсэн хуулийн цэцэд хандаж дараах агуулга бүхий мэдээллийг ирүүлжээ:

“Монгол Улсын Их Хурлаас 2017 оны 12 дугаар сарын 07-ны өдөр баталсан Төрийн албаны тухай хуулийн 60 дугаар зүйлийн 60.1 дэх хэсэгт “... төрийн албан хаагч өндөр насны тэтгэвэр тогтоолгох үндэслэлээр чөлөөлөгдсөн бол үндсэн цалингийн дунджаас ажилласан хугацааг нь үндэслэн тооцож нэг удаагийн буцалтгүй тусламжийг олгоно. ...” гэж заасан. Энэхүү заалтын дагуу төрийн албанд ажиллаж байгаад өндөр насны тэтгэвэр тогтоолгох зорилгоор ажлаас чөлөөлөгдөх хүсэлтээ өгсөн төрийн албан хаагчид нэг удаагийн буцалтгүй тусламж олгодог. Тодруулбал, төрийн албан хаагч тус заалтын дагуу нэг удаагийн буцалтгүй тусламж авах гол нөхцөл нь тэтгэвэр тогтоолгох үндэслэлээр төрийн албанаас чөлөөлөгдсөн байх явдал юм. Төрийн байгууллагууд нэг удаагийн буцалтгүй тусламж олгох тохиолдолд хуульд заасан тус шаардлагыг тавьдаг. Харин төрийн албанаас тэтгэвэр тогтоолгож ажлаас чөлөөлөгдөөгүй бол өмнө нь олон жил төрийн албанд ажилласан хэдий ч нэг удаагийн буцалтгүй тусламжийг олгохгүй хэмээн татгалзаж байна.

Энэхүү нэг удаагийн буцалтгүй тусламжийн зорилго нь төрийн алба мэргэшсэн, тогтвортой байх зарчмыг хангаж, олон жил төрийн албанд тасралтгүй ажилласан төрийн албан хаагчийг өндөр насны тэтгэвэрт гарахад нь төрөөс нэг удаа дэмжлэг үзүүлж буй явдал юм. Гэтэл заавал тэтгэвэр тогтоолгох үндэслэлээр төрийн албанаас чөлөөлөгдсөн байхыг шаардаж байгаа нь төрийн албанд 10, 20, 30 жил тасралтгүй тогтвортой ажилласан төрийн албан хаагч тэтгэвэр тогтоолгохоос өмнө төрийн албанаас чөлөөлөгдөх болон чөлөөлөгдсөний дараа өөр газарт ажиллаж байгаад тэтгэвэрт гарсан тохиолдолд нэг удаагийн буцалтгүй тусламж авч чадахгүй нөхцөлд хүргэж байна. Ийнхүү төрийн албанд олон жил тогтвортой ажилласан төрийн албан хаагчид нэг удаагийн буцалтгүй тусламж авч чадахгүй байгаа нь тухайн тусламжийн үндсэн зорилгод нийцэхгүй юм.

Төрийн албаны тухай хуулийн дээрх заалтын дагуу төрийн албанд олон жил тогтвортой ажиллаагүй хэдий ч тэтгэвэрт гарахаас өмнө ганц, хоёр жил, эсхүл таваас доош жил төрийн албанд ажиллаж, улмаар тэтгэвэрт гарах үндэслэлээр төрийн албанаас чөлөөлөгдсөн тохиолдолд нэг удаагийн буцалтгүй тусламж авах боломжтой байна. Энэ нь олон жил тогтвортой ажилласан төрийн албан хаагч нарт шударга бус, тэгш бус байдлыг бий болгон төрийн албан хаагч нийгмийн баталгаагаар хангагдаж чадахгүй нөхцөлд хүргэж хүний эрхийг зөрчиж байна. Шударга ёсыг хэрэгжүүлэх үндсэн арга нь аливаад алагчлалгүй хандах явдал  бөгөөд энэ нь хүний эрх, эрх чөлөө, тэгш байдлыг хангах, хууль дээдлэх зарчмуудыг хэрэгжүүлэх үндсэн суурь нь болдог билээ. 

Мэдээллийн агуулга нь төрийн албан хаагч нарт хуулиар тэгш бус хандаж, ялгаварласан явдал юм. Үүнд ажил мэргэжлийн тодорхой онцлогтой холбоотойгоор давуу байдал олгосон асуудал дурдагдаагүй. Ижил нөхцөлд ажиллаж байгаа нэг төрийн албан хаагчаас нөгөө төрийн албан хаагчид давуу байдал олгох нь байж болохгүй асуудал юм. 

Иймд Төрийн албаны тухай хуулийн 60 дугаар зүйлийн 60.1 дэх хэсэгт “... төрийн албан хаагч өндөр насны тэтгэвэр тогтоолгох үндэслэлээр чөлөөлөгдсөн бол үндсэн цалингийн дунджаас ажилласан хугацааг нь үндэслэн тооцож нэг удаагийн буцалтгүй тусламжийг олгоно. ...” гэж заасан нь Монгол Улсын Үндсэн хуулийн Арван дөрөвдүгээр зүйлийн 1 дэх хэсгийг зөрсөн эсэхийг тогтоож, дүгнэлт гаргаж өгнө үү.” гэжээ.

Хоёр. Монгол Улсын Их Хурлын итгэмжилсэн төлөөлөгч, Улсын Их Хурлын гишүүн Б.Баярбаатараас Үндсэн хуулийн цэцэд хандан дараах тайлбарыг ирүүлжээ. Үүнд:

“... 1.Мэдээлэл гаргагч Төрийн албаны тухай хуулийн 60 дугаар зүйлийн 60.1 дэх хэсгээс зөвхөн “... төрийн албан хаагч өндөр насны тэтгэвэр тогтоолгох үндэслэлээр чөлөөлөгдсөн бол үндсэн цалингийн дунджаас ажилласан хугацааг нь үндэслэн тооцож нэг удаагийн буцалтгүй тусламжийг олгоно. ...” гэснийг Үндсэн хуулийн холбогдох хэсгийг зөрчиж байна гэж үзэх нь учир дутагдалтай юм. Төрийн албаны тухай хуулийн 60 дугаар зүйлийн 60.1 дэх хэсгийг хуулийн практикт хэрэглэхдээ зөвхөн дээрх маргаан үүсгэсэн хэсгээр буюу үг зүйн хувьд бус харин системчилсэн байдлаар тайлбарлан хэрэглэх шаардлагатай юм. Тодруулбал, системчлэн тайлбарлах нь хуулийн хэм хэмжээг дангаар нь, эсхүл хуулийн зүйл, заалтаас тодорхой ойлголтыг салган авч хэрэглэх бус харин тухайн заалт, ойлголттой агуулга, хэлбэрийн хувьд шууд хамаарал бүхий хуулийн зохицуулалтыг цогцоор нь авч үзэхэд оршдог. Монгол Улсын Үндсэн хууль, Төрийн албаны тухай хууль, Монгол Улсын үндэсний аюулгүй байдлын үзэл баримтлал, эдгээрт нийцүүлэн гаргасан бусад хууль тогтоомжийн системчилсэн зохицуулалт нь төрийн албан хаагч төрөөс баталгаагаар хангагдах ёстой этгээд болохыг илтгэдэг. Төрийн албан хаагчийн нийгмийн баталгааг хангаснаар улс орны хөгжлийн бодлогыг тодорхойлж, хэрэгжүүлэх үүрэгтэй, төрийн албанд чин шударгаар ажиллах хүсэл эрмэлзэлтэй, мэргэшсэн чадварлаг хүний нөөцийг тогтвортой, үр дүнтэй ажиллах нөхцөлийг бүрдүүлэх гол хүчин зүйл болдог тул Монгол Улсын Үндсэн хуулийн Дөчин зургадугаар зүйлийн 3 дахь хэсэгт “Төрийн албан хаагчийн ажиллах нөхцөл, баталгааг хуулиар тогтооно.” гэж тусгайлан заасан болно.

Монгол Улс төрийн албан хаагчийн нийгмийн баталгааг хангах талаар тогтмол анхаарч ирсэн бөгөөд Үндсэн хуулийн дээрх заалтыг хэрэгжүүлэх хүрээнд 1994 онд баталсан Төрийн албаны тухай хуулийн 11 дүгээр зүйлийн 1 дэх хэсэгт “Төрийн албан тушаалыг эрхэлж, бүрэн эрхээ хэрэгжүүлсний төлөө төрөөс цалин хөлс авч, ажиллах нөхцөл, баталгаагаар хангагдан ажиллаж байгаа этгээдийг төрийн албан хаагч гэнэ.” гэж тодорхойлсон. 2017 онд шинэчлэн найруулж баталсан Төрийн албаны тухай хуулийн 3 дугаар зүйлийн 3.1.2 дахь заалтад “... төрийн албан тушаалыг эрхэлж, эрх, үүргээ хэрэгжүүлсний төлөө төрөөс цалин хөлс авч, ажиллах нөхцөл, баталгаагаар хангагдан ажиллаж байгаа этгээдийг;” төрийн албан хаагч гэж ойлгоно хэмээн өмнөх агуулгыг хэвээр тодорхойлсон.

Мөн 2010 онд Улсын Их Хурлаас баталсан Монгол Улсын үндэсний аюулгүй байдлын үзэл баримтлалын 3.3.2 дахь заалтад “Монгол төрийн залгамж чанар, төрийн удирдлагыг бэхжүүлэх” гээд 3.3.2.6-д “Төрийн албан хаагчид тавигдах ёс зүй, мэдлэг, чадварын шалгуурыг олон улсын жишигт нийцүүлэн шинэчилж, цалин, хангамжийг нэмэгдүүлж, тогтвор суурьшилтай, үр бүтээлтэй ажиллах нөхцөлийг бүрдүүлнэ.” гэж заасан болно. Улмаар Төрийн албаны тухай хуулийн 7 дугаар зүйлд төрийн албаны зарчмыг тодорхойлохдоо 7.1.2 дахь заалтад “мэргэшсэн, тогтвортой байх;” зарчмыг хуульчилсан. Төрийн алба тогтвортой байх гэдэгт төрийн байгууллагын бүтэц, зохион байгуулалтын тогтвортой байдал, төрийн албан хаагчийн тогтвортой, үр ашигтай ажиллах баталгааны аль аль нь багтаж, эдгээр нь уялдаа, залгамж чанараа хадгалан төрийн бодлогод үйлчилж байхыг хэлнэ. Тэгвэл энэхүү залгамж чанарыг тээгч нь төрийн албан хаагч юм.

1994 онд баталсан Төрийн албаны тухай хуулийн 30 дугаар зүйлийн 2 дахь хэсэгт “Энэ хуулийн 24 дүгээр зүйлийн 1 дэх хэсгийн 1, 2-т заасан үндэслэлээр чөлөөлөгдсөн төрийн захиргааны албан хаагчид 6 сарын албан тушаалын цалинтай нь тэнцэх хэмжээний нэг удаагийн буцалтгүй тусламж олгоно.” гэж зохицуулж байсан. Төрийн албанд өндөр мэдлэг боловсролтой, шударга, хариуцлагатай, ёс зүйтэй хүмүүсийг сонгон авч, тэдгээрийг хоёргүй сэтгэлээр, тогтвортой ажиллах нөхцөлийг бүрдүүлэхийн тулд нийгмийн баталгааг нь төр хариуцаж, хүрсэн түвшингээс нь бууруулахгүй, тогтмол сайжруулж байх зарчмыг баримтлах шаардлагын үүднээс 2002 онд баталсан Төрийн албаны тухай хуулийн 30 дугаар зүйлд уг буцалтгүй тусламжийн дээд хэмжээг 12 хүртэл сар, тус хуульд 2008 онд оруулсан нэмэлт, өөрчлөлтөөр 36 хүртэл сар байхаар тус тус нэмэгдүүлэн тогтоосон байна. 

Хууль хэрэглээний нэгдмэл байдлын үүднээс авч үзвэл төрийн албанд чадварлаг, мэргэшсэн албан хаагчдыг хэрхэн тогтвор, суурьшилтай ажиллуулах вэ гэдэг нь төрийн ажлын залгамж чанарыг хангахад чиглэсэн төрийн бодлогын нэг чухал хэсэг тул нэг удаагийн буцалтгүй тусламж авах боломжийг хуульчлахдаа зөвхөн төрийн албанаас тэтгэвэр тогтоолгох үндэслэлээр чөлөөлөгдсөн иргэнд хамаарахаар зохицуулсныг Монгол Улсын Үндсэн хуулийн Арван дөрөвдүгээр зүйлийн 1 дэх хэсэгт заасныг зөрчсөн гэж үзэх нь үндэслэлгүй юм.

2.Хууль, шүүхийн өмнө эрх тэгш байх зарчмын дагуу төр нь иргэнээ аливаа хэлбэрээр ялгаварлан гадуурхах ёсгүй бөгөөд шүүхэд хэрэг маргааныг хянан шийдвэрлэхэд маргагч талуудад адил тэгш боломж олгож, эрхээ хамгаалах нөхцөлийг ижил тэгш бүрдүүлэх үүрэгтэй. Хууль, шүүхийн өмнө эрх тэгш байх зарчим нь үр дүнгийн тэгш байдлын зарчмаас ялгаатай бөгөөд хуулиас гадуур ямар ч субъект байхыг хориглож, бүх этгээдийг хуульд адил захирагдахыг шаарддаг. Тэгвэл үр дүнгийн тэгш байдлын зарчим нь хүмүүсийг эд хөрөнгө, үзэл бодол, итгэл үнэмшил зэрэг олон зүйлээр бодит байдал дээр тэгш байлгахыг эрмэлздэг бол хуулийн өмнө эрх тэгш байх зарчим тодорхой нөхцөл байдалд илүү ач холбогдол өгөхийг шаарддаг. Тодруулбал, ямар нөхцөл байдал нь тухайн этгээдэд адил хандахыг шаардана тэр нөхцөлд адил хандаж, ямар нөхцөлд ялгамжтай хандахыг шаардана тэр нөхцөл байдалд нь нийцүүлэхэд чиглэдэг. Ялгамжтай хандах нь ялгаварлан гадуурхаж, тэгш бус байдлыг бий болгож буй хэрэг биш юм. Иймд энэхүү зарчмыг хэрэглэхийн тулд зайлшгүй үндэслэлтэй, тэдгээр нь нотлогдсон байх ёстой талаар Үндсэн хуулийн эрх зүйн онолын бүтээлүүдэд дурдсаныг Төрийн албаны тухай хуулийн дээрх зохицуулалтаар жишээлж болох юм.

Төрийн албаны тухай хуулиар төрийн албан хаагчийн үйл ажиллагаанд хориглох зүйлийг тусгайлан тогтоодог. Өөрөөр хэлбэл, төрийн албан хаагчийн нийгэм, эдийн засаг, улс төрийн үйл ажиллагаанд чөлөөтэй оролцох боломжид нь хуулиар тусгайлсан хязгаарлалт тогтоодгоороо хувийн хэвшилд ажиллаж, хөдөлмөрлөж буй иргэдээс ялгаатай юм. Төрийн албан хаагч нь нийтийн эрх ашгийг илэрхийлэн хамгаалах өндөр үүрэг, хариуцлага хүлээдэг, нийтийн эрх ашгийг хувийн болон бүлгийн эрх ашгаас дээгүүр эрэмбэлэн ажиллах үүрэгтэйн улмаас иргэний зарим эрхээ хуулиар хязгаарлуулдаг. Ийнхүү тусгайлсан хязгаарлалт тогтоож буй нь төрийн албан хаагчийг аливаа ашиг сонирхлын нөлөөлөлд авталгүй, үр дүнтэй ажиллуулахад чиглэж байдаг. Иймд төрийн зүгээс төрийн албан хаагчийг хууль ёсны тодорхой баталгаагаар хангах хэрэгцээ, шаардлага бий болдог.

Хязгаарлалт тогтоосноос үүдэн гарч байгаа төрийн албан хаагчийн үүрэг, хариуцлага, хувь хүний эрх хоёрын хоорондох зөрүүтэй байдлыг тэнцвэржүүлэх нь ардчилсан төрийн бодлого, зохицуулалтын чухал асуудал юм. Төрийн албан хаагч нь төрийн албан тушаалыг эрхэлж буйн хувьдаа үүрэг, хариуцлага хүлээдгээрээ жирийн иргэнээс ялгаатай тул нийгмийн хамгааллын тэнцвэрт байдлыг хангах үүднээс төрөөс нийгмийн тодорхой баталгааг хууль тогтоомжоор олгох шаардлага үүсдэг. 1993 онд Төрийн албаны тухай хуулийн төсөлд Монгол Улсын Их Хурлын Тамгын газраас Засгийн газрын Хэрэг эрхлэх газарт өгсөн саналд энэ талаар “Төрийн албаныхаа онцлог байдлаас шалтгаалж Үндсэн хуулиар олгосон иргэний эрх, эрх чөлөөг төрийн албан хаагчдын хувьд зарим талаар хязгаарладаг. Гэвч ингэхдээ “хүний эрхийг хэдий чинээ хязгаарлавал төдий хэрийн хөнгөлөлт, ажиллах, амьдрах баталгаагаар хангаж өгнө” гэсэн зарчим барих нь шударга бөгөөд зохистой.” гэж тодорхой дурдаж байсныг жишээлж болно.

Төрийн албаны тухай хуулийн 60 дугаар зүйлийн 60.1 дэх хэсэгт “... төрийн албан хаагч өндөр насны тэтгэвэр тогтоолгох үндэслэлээр чөлөөлөгдсөн бол үндсэн цалингийн дунджаас ажилласан хугацааг нь үндэслэн тооцож нэг удаагийн буцалтгүй тусламжийг олгоно. ...” гэж заасан нь зүй ёсны хэрэг бөгөөд дээрх нөхцөл шаардлагыг хангасан буюу өндөр насны тэтгэвэр тогтоолгох үндэслэлээр чөлөөлөгдөж буй төрийн албан хаагчид зөвхөн өөрт нь хамаарах тусгайлсан зохицуулалт бөгөөд төрийн албанд хэдийгээр олон жил ажилласан боловч нэгэнт өндөр насны тэтгэвэр тогтоолгохоосоо өмнө төрийн албанаас чөлөөлөгдсөн иргэний хувьд энэхүү баталгааг эдлэх нь Үндсэн хуульд заасан тэгш эрхийн болон төрийн албаны үндсэн зарчимд нийцэхгүй юм.

Иймд иргэн ба төрийн албан хаагчийн эрх зүйн байдлын онцлогоос хамаарч төрийн албан хаагчийн хувьд буюу зөвхөн төрийн албанд ажиллаж байхдаа тэтгэвэр тогтоолгох үндэслэлээр чөлөөлөгдөх тохиолдолд энэхүү нэг удаагийн буцалтгүй тусламжийг олгож байгаа нь Үндсэн хуулийн Арван дөрөвдүгээр зүйлийн 1 дэх хэсэгт “Монгол Улсад хууль ёсоор оршин суугаа хүн бүр хууль, шүүхийн өмнө эрх тэгш байна.” гэснийг зөрчөөгүй болно.

3.Мэдээлэлд “... төрийн албанд олон жил тогтвортой ажиллаагүй хэдий ч тэтгэвэрт гарахаас өмнө ганц, хоёр жил, эсхүл таваас доош жил төрийн албанд ажиллаж, улмаар тэтгэвэрт гарах үндэслэлээр төрийн албанаас чөлөөлөгдсөн тохиолдолд нэг удаагийн буцалтгүй тусламж авах боломжтой байна.” гэжээ. Харин ч энэхүү хийдэл, нугалааг гаргахгүйн тулд Төрийн албаны тухай хуулийн 60 дугаар зүйлийн 60.1 дэх хэсэгт “... ажилласан хугацааг нь үндэслэн тооцож ...” гэж ойлгомжтой заасан бөгөөд төрд ажилласан хугацаанаас хамаарч хэдий хэмжээний буцалтгүй тусламж олгох нь тодорхойлогдох юм. ...

Төрийн албаны тухай хуулийн 60 дугаар зүйлийн 60.1 дэх хэсгийн заалтыг зөв ойлгож, амьдралд хэрэгжүүлэх замаар төрийн албанаас өндөр насны тэтгэврээ тогтоолгож буй иргэнд ажилласан хугацааг нь үндэслэн буцалтгүй тусламжийг шударгаар тооцож олгох, шаардлагатай тохиолдолд шүүхэд хандаж эрхээ хамгаалуулах боломжтой бөгөөд энэ нь Үндсэн хуулийн зөрчил бус, хууль хэрэглээний асуудал юм.

Мөн ... мэдээлэлд дурдсанаар төрийн албанд олон жил ажилласан ч төрийн албанаас тэтгэвэртээ гараагүй иргэнд уг буцалтгүй тусламжийг олгох тохиолдолд улсын төсөвт их хэмжээний дарамт учрах эрсдэлтэй бөгөөд төрийн албан хаагчид нэг удаагийн буцалтгүй тусламж олгоход шаардагдах хөрөнгийг дээд шатны байгууллага болон тухайн байгууллага жил бүр төсөвтөө хэрхэн тусгах асуудал тодорхойгүй байдалд орно. Улмаар төсвийг төлөвлөхөд баримтлах суурь зарчим болох төсвийн тогтвортой байдлыг хангаж байх; төсвийн иж бүрэн, үнэн зөв байдлыг хангасан байх; санхүү, төсвийн зохистой удирдлагыг хэрэгжүүлэх зарчмууд алдагдахад хүрэх юм. ...

Иймд дээр дурдсан үндэслэлээр Төрийн албаны тухай хуулийн 60 дугаар зүйлийн 60.1 дэх хэсэгт “... төрийн албан хаагч өндөр насны тэтгэвэр тогтоолгох үндэслэлээр чөлөөлөгдсөн бол үндсэн цалингийн дунджаас ажилласан хугацааг нь үндэслэн тооцож нэг удаагийн буцалтгүй тусламжийг олгоно. ...” гэж заасан нь Монгол Улсын Үндсэн хуулийн Арван дөрөвдүгээр зүйлийн 1 дэх хэсгийг зөрчөөгүй гэж үзэж байна.” гэжээ.

Гурав. Монгол Улсын Их Хурлын итгэмжилсэн төлөөлөгч, Улсын Их Хурлын гишүүн С.Эрдэнэбатаас Үндсэн хуулийн цэцэд хандан дараах тайлбарыг ирүүлжээ. Үүнд:

“... 1.Төрийн албаны тухай хуулийн 60 дугаар зүйлийн 60.1 дэх хэсэгт заасан төрийн албан хаагч байх, өндөр насны тэтгэвэр тогтоолгох үндэслэлээр чөлөөлөгдсөн байх зэрэг нэр томьёо, зохицуулалт нь иргэний мэдээллийн үндэслэлд дурдагдаж буй шалгуур нөхцөл гэхээсээ илүүтэй Төрийн албаны тухай хуулийн 61 дүгээр зүйлийн 61.1.1 дэх заалтад заасан төрийн албан хаагчид төрөөс үзүүлэх нийтлэг баталгааны нэг төрөл байна. Энэ нь Монгол Улсын Үндсэн хуулийн Дөчин зургадугаар зүйлийн 2 дахь хэсэгт “Монгол Улсын төрийн жинхэнэ албан хаагч Монгол Улсын иргэн байх бөгөөд Үндсэн хууль, бусад хуулийг чандлан баримталж ард түмнийхээ тусын тулд, иргэний ёсоор төрийн ашиг сонирхолд захирагдан ажиллана.”, мөн зүйлийн 3 дахь хэсэгт “Төрийн албан хаагчийн ажиллах нөхцөл, баталгааг хуулиар тогтооно.” гэж зааснаас эх сурвалжтай юм. ... 

Өөрөөр хэлбэл, төрийн байгууллага нь төрийн албан хаагчийн эдийн засаг, хууль зүйн болон бусад баталгааг хуулиар бүрдүүлэн хамгаалах үүргийг албан хаагчийнхаа өмнө хариуцах учиртай. Тиймээс Төрийн албаны тухай хуулийн 60 дугаар зүйлийн 60.1 дэх хэсгийн үндсэн зорилго нь төрийн алба мэргэшсэн, тогтвортой байх зарчмыг хангахад чиглэгдэж байгаа бөгөөд энэ нь төрийн албан хаагчийн нийгмийн баталгааг хангахын зэрэгцээ, төрийн албанд олон жил, тасралтгүй, тогтвортой ажиллах итгэл үнэмшил, хөшүүрэг болох юм. Төрийн албан хаагч тогтвортой ажиллах нь төрийн үйл ажиллагаа мэргэшсэн байх, түүнчлэн төрийн ой санамж, бодлогын тогтвортой байдлыг хангах, үйл ажиллагаа залгамж чанартай байх зарчмыг хангахад чухал ач холбогдолтой. Иймд миний бие төрийн албан хаагчийг тогтвор суурьшилтай ажиллах хөшүүрэг болсон төрийн албан хаагчид хуульд заасан үндэслэлээр олгох ёстой энэхүү санхүүгийн дэмжлэгийг заавал байх ёстой эдийн засгийн гол баталгаа гэж үзэж байна.

2.Иргэн тус мэдээлэл, гомдолдоо “... төрийн албанаас тэтгэвэр тогтоолгож ажлаас чөлөөлөгдөөгүй бол өмнө олон жил ажилласан хэдий ч нэг удаагийн тусламж олгохгүй ... тэтгэвэр тогтоолгохоосоо өмнө төрийн албанаас чөлөөлөгдөх болон чөлөөлөгдсөний дараа өөр газар ажиллаж байгаад тэтгэвэрт гарсан бол нэг удаагийн буцалтгүй тусламжийг авч чадахгүй нөхцөлд хүргэж байна ... төрийн албанд олон жил тогтвортой ажиллаагүй хэдий ч тэтгэвэрт гарахаас өмнө ... таваас доошгүй жил төрийн албанд ажиллаад ... тэтгэвэрт гарах үндэслэлээр чөлөөлөгдсөн тохиолдолд нэг удаагийн буцалтгүй тусламж авах боломжтой ...” гэсэн үндэслэлээр өөрийн шаардлагаа тайлбарласан байна. Эндээс үзэхэд тухайн мэдээлэлд дурдагдаж буй үйл баримт, үндэслэл нь Төрийн албаны тухай хуулийн 60 дугаар зүйлийн 60.1 дэх хэсэгт заасны дагуу төрийн албан хаагчид нэг удаагийн буцалтгүй тусламж олгох нь зөв, буруу талаар огт маргаагүй, түүнчлэн энэ нь Үндсэн хууль зөрчсөн талаар хөндөөгүй харин тухайн тусламжийг олгож буй арга хэлбэр, нөхцөл шалгуур нь шударга ёс, тэгш байдал, хуулийн өмнө эрх тэгш байх зэрэг Үндсэн хуульд заасан иргэний үндсэн эрхийг хөндөж байгаа нөхцөл байдал байгааг тайлбарласан гэж ойлгогдож байна.

Тэгвэл Төрийн албаны тухай хуулийн 60 дугаар зүйлийн 60.1 дэх хэсэгт нэг удаагийн буцалтгүй тусламж тооцох цалингийн дундаж хэмжээ болон олгох шалгуур нөхцөлийг тодорхойлсон журмыг төрийн албаны төв байгууллагын саналыг үндэслэн Засгийн газар тогтооно гэж заасан. Эндээс үзэхэд Улсын Их Хурал энэхүү нэг удаагийн буцалтгүй тусламж олгох шалгуур нөхцөлийг тогтоох эрхийг гүйцэтгэх эрх мэдлийн байгууллагад хуулиар тусгайлан олгожээ. Хэрэв Засгийн газрын 2019 оны 01 дүгээр сарын 09-ний өдрийн 7 дугаар тогтоолоор баталсан “Төрийн албан хаагчид өндөр насны тэтгэвэрт гарахад нэг удаагийн буцалтгүй тусламж олгох журам” нь Захиргааны ерөнхий хуулийн 60 дугаар зүйлийн 60.1.1 дэх заалтад “Монгол Улсын Үндсэн хууль, энэ хууль болон бусад хуульд нийцсэн, хуулиар тогтоосон хязгаарлалтаас гадуур хүний эрх, эрх чөлөөг хязгаарлаагүй, иргэн, хуулийн этгээдийн эрх зүйн байдлыг дордуулаагүй байх;”, 60.1.2 дахь заалтад “тусгайлан эрх олгосон тухайн хуулийн агуулга, зорилго, хүрээнд нийцсэн байх;”, 60.1.6 дахь заалтад “хуулиар эрх олгосноос бусад тохиолдолд хуулиар хориглоогүй асуудлаар хориглосон зохицуулалт тогтоохгүй байх;” зэрэг захиргааны хэм хэмжээний актад тавигдах шаардлагыг хангасан байх ёстой бөгөөд түүнчлэн тус журам мэдээлэлд дурдагдсан иргэний эрхийг хязгаарласан, мөн бусдад давуу байдал олгосон байвал Монгол Улсын Үндсэн хуулийн Дөчин тавдугаар зүйлийн 2 дахь хэсэгт “Засгийн газрын тогтоол, захирамж нь хууль тогтоомжид нийцээгүй бол Засгийн газар өөрөө буюу Улсын Их Хурал хүчингүй болгоно.” гэж заасны дагуу Засгийн газрын хэм хэмжээний актыг Улсын Их Хурал хянах асуудалд хүргэнэ.

Энэхүү журмын зохицуулалттай холбогдуулан Улсын дээд шүүхийн 2023 оны 5 дугаар сарын 15-ны өдрийн 001/ХТ2023/0035 дугаартай тогтоолд “... Төрийн албан хаагчид өндөр насны тэтгэвэрт гарахад нэг удаагийн буцалтгүй тусламж олгох журмын 1.2 дахь хэсгээр “төрийн албан хаагч нийтдээ 5 жил, үүнээс сүүлийн 3 жил төрийн албанд тасралтгүй ажилласан” тохиолдолд нэг удаагийн буцалтгүй тусламж авахаар хязгаарлан заасан нь сүүлийн 3 жил төрийн албанд тасралтгүй ажиллаагүй боловч нийт 5-аас дээш, тухайлбал 10-30 жил ажилласан иргэн ... тусламж авах боломжгүй байгаа нь уг арга хэмжээний зорилгод нийцээгүй, бодит нөхцөлд тохироогүй, цаашилбал захиргааны үйл ажиллагааны нийтлэг зарчим буюу Монгол Улсын Үндсэн хуульд заасан төрийн үйл ажиллагааны шударга ёс, тэгш байдлын зарчим зөрчигдсөн гэж үзэхээр байна.” гэж дүгнэжээ.

Мөн Төрийн албаны тухай хуулийн 60 дугаар зүйлийн 60.1 дэх хэсэгт заасан төрийн албан хаагчийн баталгааг хөндүүлэхгүйн тулд тус хуулийн 9 дүгээр зүйлийн 9.2 дахь хэсэгт “Төрийн албаны зардлыг бууруулах талаар төрөөс авах арга хэмжээ нь төрийн албан хаагчид олгох цалин хөлс, нөхөх төлбөр, тусламж, тэтгэвэр, тэтгэмж болон бусад төлбөрийн хэмжээг бууруулах, түр буюу бүрмөсөн зогсоох үндэслэл болохгүй.” гэж хуулиар хязгаарлалт тогтоосон байна. Харин Монгол Улсын Үндсэн хуулийн Дөчин зургадугаар зүйлийн 3 дахь хэсэг, Төрийн албаны тухай хуулийн 60 дугаар зүйлийн 60.1 дэх хэсэгт заасан үзэл баримтлалын хүрээнд төрийн албан хаагчийн баталгааны мөн чанар, ач холбогдол, онцлогийг харгалзан Засгийн газрын 2019 оны 7 дугаар тогтоолоор баталсан “Төрийн албан хаагчид өндөр насны тэтгэвэрт гарахад нэг удаагийн буцалтгүй тусламж олгох журам”-ын зохицуулалтыг эргэж харах нэн шаардлагатай байгааг энд дурдах нь зүйтэй байна.

Түүнчлэн төрийн албан хаагчид олгодог тусламжийг зөвхөн өндөр насны тэтгэвэр тогтоолгох үндэслэлээр чөлөөлөгдсөн тохиолдолд олгодог бус хүндэтгэн үзэх шалтгаанаар чөлөөлөгдсөн тохиолдолд тухайн байгууллагад тогтвор суурьшилтай, үр бүтээлтэй ажилласан байдалд нь тохируулан зохих тусламжийг “итгэлцүүрийн зарчим”-аар олгодог байх нь төрийн албаны болон хүний эрхийн суурь зарчим, тус баталгааны зорилгод нийцэх юм. Өөрөөр хэлбэл, төрийн албанд олон жил (10, 12, 15) ажиллаж байгаад өндөр насны тэтгэвэр тогтоолгохоосоо өмнө чөлөөлөгдсөн албан хаагчид энэхүү тусламж олгогдохгүй байгаа нь шударга ёсны зарчимд нийцэхгүй байна. Тиймээс тус нэг удаагийн буцалтгүй тусламжийг зөвхөн өндөр насны тэтгэвэр тогтоолгох үндэслэлээр чөлөөлөгдсөн тохиолдолд олгодог байдлаар хязгаарлах нь ялгамжтай байдлыг бүрдүүлэхийн зэрэгцээ төрийн албан хаагч хохирч байгаа асуудлыг үүсгэж байна.

Иймд дээр дурдсан нөхцөл байдал, хууль зүйн үндэслэлээр Төрийн албаны тухай хуулийн 60 дугаар зүйлийн 60.1 дэх хэсэг нь Монгол Улсын Үндсэн хуулийн холбогдох зүйл, заалтыг зөрчсөн эсэх талаар дүгнэлт гаргах нь үндэслэлгүй гэж үзэж байгаа болно. Харин захиргааны санаачилгаар буюу ажилтнаас өөрөөс нь үл хамаарах шалтгаанаар ажлаас чөлөөлөгдсөн тохиолдолд ажилласан жилд ногдох нэг удаагийн буцалтгүй тэтгэмжийг олгох талаар хуульд нэмэлт, өөрчлөлт оруулах нь зүйтэй гэж үзэж байна.” гэжээ.

Дөрөв. Үндсэн хуулийн цэцийн дунд суудлын хуралдаанд бэлтгэх хүрээнд Улсын Их Хурлын Тамгын газраас хуулийн төслийн танилцуулга, үзэл баримтлал, холбогдох Байнгын хороо болон чуулганы нэгдсэн хуралдаанаар хэлэлцсэн тэмдэглэл, Монгол Улсын төрийн албаны зөвлөл, Монгол Улсын шүүхийн ерөнхий зөвлөлөөс тайлбар, баримт, Монгол Улсын Их Сургуулийн Хууль зүйн сургуулийн Нийтийн эрх зүйн тэнхимийн ахлах багш, доктор (LL.D.) С.Сүхчулуунаар шинжээчийн дүгнэлт тус тус гаргуулан авч, Үндсэн хуулийн цэцийн Судалгааны төвөөр судалгаа хийлгэсэн болно.

ҮНДЭСЛЭЛ:

[bookmark: _Hlk215652304][bookmark: _Hlk214962342]1.Монгол Улсын Үндсэн хуулийн Хорин тавдугаар зүйлийн 1 дэх хэсэгт “Улсын Их Хурал төрийн дотоод, гадаад бодлогын аль ч асуудлыг санаачлан хэлэлцэж болох бөгөөд дараахь асуудлыг өөрийн онцгой бүрэн эрхэд хадгалж шийдвэрлэнэ:” гээд 1 дэх заалтад “хууль батлах, нэмэлт, өөрчлөлт оруулах;”, мөн хуулийн Дөчин зургадугаар зүйлийн 3 дахь хэсэгт “Төрийн албан хаагчийн ажиллах нөхцөл, баталгааг хуулиар тогтооно.” гэж заасны дагуу Монгол Улсын Их Хурлаас 2017 оны 12 дугаар сарын 07-ны өдөр Төрийн албаны тухай хуулийн шинэчилсэн найруулгыг баталжээ.

[bookmark: _Hlk214966128]Дээрх онцгой бүрэн эрхийн хүрээнд Төрийн албаны тухай хуулийн 60 дугаар зүйлийн 60.1 дэх хэсэгт “... төрийн албан хаагч өндөр насны тэтгэвэр тогтоолгох үндэслэлээр чөлөөлөгдсөн бол үндсэн цалингийн дунджаас ажилласан хугацааг нь үндэслэн тооцож нэг удаагийн буцалтгүй тусламжийг олгоно. ...” гэж төрийн албан хаагчийн нийгмийн баталгааг хангаж, төрийн албаны мэргэшсэн, тогтвортой байх эрх зүйн үндсийг бүрдүүлж хуульчилсан байна. 

[bookmark: _Hlk215652091]2.Иргэний мэдээлэлд дурдсанчлан төрийн албанд олон жил тасралтгүй ажилласан төрийн албан хаагч тэтгэвэр тогтоолгохоос өмнө төрийн албанаас чөлөөлөгдсөн тохиолдолд нэг удаагийн буцалтгүй тусламж авах боломжгүй байгаа нь хууль тогтоомжоор тусгайлан зохицуулаагүй, уг маргаан бүхий заалтыг боловсронгуй болгохтой холбоотой асуудал байх тул Үндсэн хуулийн цэцийн дунд суудлын хуралдаанаас дүгнэлт гаргах үндэслэл тогтоогдохгүй байна.

Энэ талаар Улсын Их Хурлын итгэмжилсэн төлөөлөгч, Улсын Их Хурлын гишүүн С.Эрдэнэбат уг маргаанд холбогдуулан ирүүлсэн тайлбартаа “... төрийн албан хаагчид олгодог тусламжийг зөвхөн өндөр насны тэтгэвэр тогтоолгох үндэслэлээр чөлөөлөгдсөн тохиолдолд тухайн байгууллагад тогтвор суурьшилтай, үр бүтээлтэй ажилласан байдалд нь тохируулан зохих тусламжийг “итгэлцүүрийн зарчим”-аар олгодог байх нь төрийн албаны болон хүний эрхийн суурь зарчим, тус баталгааны зорилгод нийцэх юм. Нэг удаагийн буцалтгүй тусламжийг зөвхөн өндөр насны тэтгэвэр тогтоолгох үндэслэлээр чөлөөлөгдсөн тохиолдолд олгодог байдлаар хязгаарлах нь ялгамжтай байдлыг бүрдүүлэхийн зэрэгцээ төрийн албан хаагч хохирч байгаа асуудлыг үүсгэж байна.” гэснийг тэмдэглэж байна.
Үндсэн хуулийн цэцэд маргаан хянан шийдвэрлэх ажиллагааны тухай хуулийн 15 дугаар зүйлийн 1 дэх хэсэг, 21 дүгээр зүйлийн 5 дахь хэсгийн 3 дахь заалт, 31 дүгээр зүйлийн 2, 32 дугаар зүйлийн 1 дэх хэсгийг удирдлага болгон МАГАДЛАЛ гаргах нь:

1.Төрийн албаны тухай хуулийн 60 дугаар зүйлийн 60.1 дэх хэсэгт “... төрийн албан хаагч өндөр насны тэтгэвэр тогтоолгох үндэслэлээр чөлөөлөгдсөн бол үндсэн цалингийн дунджаас ажилласан хугацааг нь үндэслэн тооцож нэг удаагийн буцалтгүй тусламжийг олгоно. ...” гэж заасан нь Монгол Улсын Үндсэн хуулийн Арван дөрөвдүгээр зүйлийн 1 дэх хэсэгт “Монгол Улсад хууль ёсоор оршин суугаа хүн бүр хууль, шүүхийн өмнө эрх тэгш байна.” гэснийг зөрчсөн эсэх асуудлаар үүсгэсэн маргаан хянан шийдвэрлэх ажиллагааг хэрэгсэхгүй болгосугай. 

	2.Энэхүү магадлалыг Улсын Их Хуралд хүргүүлсүгэй.




ДАРГАЛАГЧ						Г.БАЯСГАЛАН
ГИШҮҮД						Ж.ЭРДЭНЭБУЛГАН
Э.ЭНХТУЯА
Ц.ЦОЛМОН
Р.БАТРАГЧАА

